
NOVOSTI

U subotu, 10. novembra 2018. godine u prostorijama ASA Prevent grupacije 
potpisani su ugovori o stipendiranju sa 334 studenta iz cijele BiH. Nakon 
potpisivanja ugovora o stipendiranju učenika osnovnih i srednjih škola, Fondacija 
Hastor je potpisala ugovore sa studentima, koji će u ovoj akademskoj godini biti 
stipendisti Fondacije Hastor. 

Potpisani ugovori o 
stipendiranju sa 334 studenta 
iz cijele BiH

Radi se o studentima koji su zahvaljujući rezultatima i 
uspjehu na fakultetu zadržali stipendije iz prethodne 
godine, a raspisan je i konkurs s proširenim kriterijima, 
namijenjen isključivo nadarenim studentima s 
visokim prosjekom. Samo u ovoj školskoj godini 
Fondacija će stipendirati 1976 učenika i studenata, 
što je najveći pojedinačni broj stipendista od svih 
registrovanih fondacija u BiH i regijii.

Na samom početku studentima su se obratili učitelj 
Ramo i direktor Fondacije te su prisutnima uputili 
čestitke i poželjeli uspjeh u novoj akademskoj 
godini, a potom su upoznali studente s osnovnim 
odredbama ugovora, pravilima Fondacije i načinom 
njenog rada.

"Izrasli su u samosvjesne i odgovorne ljude, a sad 
svoju djecu uče tim vrlinama. Divno je vidjeti da 
neko trinaesti put potpisuje ugovor s nama, da 
je iz školske klupe kao osnovac došao u priliku da 
upisuje master studij, s pohvalama dekana. Imamo 
nekoliko takvih. S ponosom ističemo najbolje, a 
s velikom predanošću radimo sa svima onima čiji 
prosjek u školi i status želimo poboljšati", rekao je 
Seid Fijuljanin, direktor Fondacije Hastor.

Prateći osnovnu ideju i cilj, a to je pružiti šansu 
mladima da svojim uspješnim školovanjem i 
volonterskim radom učestvuju u razvijanju lokalnih 
zajednica i vlastitih resursa, Fondacija Hastor je do 
sada podržala preko 3000 mladih iz cijele BiH. 

"U BiH ima pametnih mladih ljudi, ali ih dosta nije 
imalo mogućnosti da se školuje, posebno u ruralnim 
sredinama. Željeli smo da im to omogućimo i to 
se pokazalo opravdanim. Ti učenici danas kao 
studenti ubiru pohvale dekana, osvajaju nagrade 
na domaćim i međunarodnim takmičenjima. Svaki 
njihov uspjeh i moj je uspjeh", ponosno ističe 
učitelj Ramo Hastor koji je kao volonter uključen u 
program stipendiranja, te od samog početka prati 
rad i napredak stipendista i zadovoljan je tempom i 
načinom razvijanja Fondacije Hastor.

Fondacija Hastor nastavit će da podržava djecu i 
mlade u nastojanju da postanu samosvjesni lideri 
u svojim zajednicama te na taj način doprinesu 
pozitivnim promjenama u društvu u kojem živimo.

FONDACIJA HASTOR I  USAID WHAM 
USPJEŠNO REALIZOVALI PROJEKAT  

„Training for Job – Training to Stay“

Fondacija Hastor je u proteklom periodu realizirala 
projekat koji je za cilj imao obučiti mlade ljude i 
pružiti im znanje i vještine potrebne za tržište rada. 
Projekat pod nazivom „Training for Job – Training 
to Stay“ finansiran je od strane USAID WHAM 
aktivnosti.

Realizacija projekta je trajala u periodu od 1. 
aprila do 31. oktobra 2018. godine, tokom čega je 
obuku prošlo 90 osoba s područja općine Bugojno 
i uže regije, a 60 najuspješnijih je dobilo priliku za 
zaposlenje u kompaniji Prevent Step u Bugojnu. 

Svoje iskustvo o učešću u obuci podijelila je Edisa 
Subašić, trenutno zaposlena u Prevent Stepu. 

„Prijavila sam se na konkurs i nakon uspješno 
završene obuke dobila sam priliku za zaposlenje 
u Preventu. Zahvalna sam na pruženoj prilici da 
steknem radno iskustvo i da se osamostalim. U 
cijeloj ovoj proceduri puno mi je pomogla obuka koju 
je organizovala Fondacija Hastor s partnerima.“

Direktor USAID WHAM aktivnosti Fuad Ćurčić je 
naglasio da je svako novo radno mjesto u tekstilnoj 
industriji zazov za svakog radnika i poslodavca te 
da je USAID WHAM podržao ovaj projekat s ciljem 
da grad Bugojno nastavi da bude mjesto uspješnih 
preduzeća i vrijednih ljudi.

Projekat je realizirala Fondacija Hastor, koja kroz 
svoje djelovanje pruža direktnu podršku mladima 
u BiH i motiviše ih da učenjem, radom i trudom 
postanu samosvjesni lideri te doprinesu razvoju 
kompletnog društva. Fondacija Hastor je aktivni 
zagovornik uvođenja dualnog sistema obrazovanja 
i kontinuirano sarađuje sa domaćim i stranim 
organizacijama koje djeluju u ovim oblastima. 

“Smatramo da je ovo bitno, koliko za nas kao 
organizaciju, tako i za lokalnu zajednicu gdje je 
suština bila i ostaje da što veći broj ljudi dobije 
adekvatne vještine i znanja kako bi ušli u proces 
rada, te ostali na održivim radnim mjestima. 
Također, bilo je uživanje sarađivati sa WHAM 
ekipom, tako da se nadamo da će ova saradnja 
biti vrlo brzo nastavljena i produbljena“, naglasio 
je direktor Fondacije Hastor Seid Fijuljanin i izrazio 
veliko zadovoljstvo ispunjenim ciljevima projekta.

Tokom realizacije projekta osposobljeno je pet 
trenera koji su vršili obuke kroz ovaj projekat i koji su 
osposobljeni da i u budućnosti vrše kvalitetne obuke 
za buduće zaposlenike.



Svi koji prate rad Fondacije Hastor, od njenog 
osnivanja do danas, svjedočili su nevjerovatnom 
uspjehu i rastu ove fondacije, kako u organizacijskom 
i funkcionalnom, tako i u pogledu brojnosti, što je 
izdvaja kao najveću fondaciju ove vrste u Bosni i 
Hercegovini i regionu.

Porast broja stipendista iz godine u godinu tendencija 
je koju u Fondaciji svi njegujemo i vrijedno radimo 
kako bismo s početkom svake nove školske/
akademske godine u naše okrilje prigrlili što veći 
broj učenika i studenata. U dosadašnjih dvanaest 
godina kontinuiranoga rada, drago nam je vidjeti 
da sa svakom novom godinom naši napori bivaju 
nagrađeni određenim brojem novih stipendista 
Fondacije Hastor, ali i novim uspjesima, postignućima 
i izvanrednim rezultatima.

Osim što svake godine primi određeni broj novih 
stipendista, Fondacija se istovremeno oprosti od 
velikog broja studenata koji završetkom svog studija 
gube status stipendiste. Oproštaj sa dugogodišnjim 
stipendistima posebno nam teško pada, jer je odnos 
koji Fondacija njeguje sa svojim stipendistima više 
od odnosa na relaciji stipenditor – stipendista. S 
vremenom, ovaj odnos prerasta u puno više od 
formalnog, pa se tako svi stipendisti Fondacije 
Hastor smatraju članovima jedne velike porodice u 
kojoj vide svoj oslonac i čvrstu ruku prijateljstva. Pa i 
nakon što ovom formalnom odnosu dođe kraj, mnogi 
naši stipendisti se rado vraćaju u gnijezdo Fondacije 
Hastor odakle su formiranih krila poletjeli u svijet, 
spremni da se suoče sa svim izazovima koje život nosi. 
U gnijezdo Fondacije Hastor vraćaju se kao uspješni 
ljudi, čvrstih uvjerenja i sa spremnošću da se pridruže 

MOTIVIRAJUCA PRICA O 
OSTANKU MLADOG COVJEKA U 
NJEGOVOJ DOMOVINI

NOVOSTINOVOSTI

našoj misiji i doprinesu izgradnji prosperitetnijeg bh. 
društva.

Jedan od takvih mladih izdanaka Fondacije Hastor, a 
o kome se ovih dana mnogo pisalo u medijima i koji 
je motivacija za sve misli napisane iznad jeste mladi 
stomatolog Mirza Murga, koji je svojom odlukom o 
ostanku u ovoj državi šokirao bosanskohercegovačku 
javnost. Istina, ta vijest dobija na težini naročito u 
postojećim trendovima odlaska mladih, pametnih 
i vrijednih ljudi. U masi mladih ljudi i porodica koji 
svakodnevno napuštaju naša podneblja našao se 
ovaj mladić s„visokim“ ambicijama i odlukom o 
ostanku u Livnu, popularno nazvanom „gradom 
duhova“, uvažavajući informaciju da  je ova općina 
ponajviše zahvaćena trendom odlaska porodica u 
zemlje Evropske unije. 

U nekom drugom svijetu, odluka o gradnji karijere, 
stvaranjem porodice i potomaka u matičnoj domovini 
čini se sasvim normalnom, dok je u našem društvu 
ova vijest nažalost senzacija. 

Vratimo se na Mirzinu priču. 

Bio je jedan od prvih stipendista Fondacije Hastor 
koga je učitelj Ramo lično pronašao i kao takav 
zadržao se u Fondaciji punih deset godina, a ostat 
će upamćen kao izuzetan drug, student, mentor 
i vrijedan volonter naše fondacije. Kao mentor, 
nerijetko je znao da iznenadi svoje učenike, ali 
i administraciju Fondacije pažljivo osmišljenim 

radionicama kojima je ova druženja činio posebnima. 
Ono što nas posebno raduje kada Mirzu i Fondaciju 
stavljamo u istu rečenicu, jeste okolnost da je Mirza 
ostao prijatelj Fondacije Hastor i kao njen bivši 
stipendista, još uvijek vrijedan volonter.

Na Stomatološkom fakultetu u Sarajevu diplomirao 
je u septembru prošle godine, a godinu dana poslije 
nalazi se pred otvaranjem vlastite stomatološke 
ordinacije, nigdje drugdje, nego u svom rodnom 
gradu Livnu.

Kako govori, pripreme za otvaranje ordinacije i 
proces osiguranja svih potrebnih dozvola je pri 
kraju. U ovom prilično hrabrom poduhvatu priznaje 
snažnu podršku lokalne zajednice, a posebno izdvaja 
podršku Fondacije Hastor i Ćurčića vakufa.

"Uz podršku Ćurčića vakufa osigurali smo 
stomatološku stolicu za rad s pacijentima, čime su 
uz prostore, koje je osigurala Islamska zajednica 
u Livnu, postavljeni temelji za uspostavljanje 
stomatološke ordinacije. Kroz studij sam, također, 
imao priliku kroz stipendije Fondacije Hastor iz prve 
ruke vidjeti šta znači podrška zajednice te koliko je 
važno da postoje društveno odgovorne organizacije 
koje doprinose kreiranju novih prilika za mlade 
širom zemlje", kazuje Mirza. 

Osigurati ostanak mladih edukovanih ljudi u Bosni 
i Hercegovini esencijalni je cilj Fondacije Hastor, 
a svjedočiti hrabrim iskoracima naših nekadašnjih 
stipendista u ovom naumu čini nas beskrajno 
sretnima i ponosnima.

Mirzu za Fondaciju vežu naljepša sjećanja, a njenu 
podršku opisuje kao „oslonac u životu i ruku podrške 
od koje sam naučio mnoge stvari i kvalitete,te 
stekao neprocjenjiva prijateljstva“.

Našem nekadašnjem stipendisti i prijatelju želimo 
puno sreće i uspjeha prilikom otvaranja ordinacije, a 
znajući kako je Mirza sjajan čovjek ne sumnjamo da 
će biti još bolji stomatolog te da će donijeti osmijeh 
na mnogobrojna lica!

Džulisa Otuzbir



FH UČIONICA

SKRACENICE ZA DOKTOR I MAGISTAR

Dragi učenici i studenti! U ovomjesečnom izdanju rubrike FH učionica 
razrješavamo nekoliko jezičko-pravopisnih nedoumica, koje će vam biti 
od velike koristi nakon što dobijete željeno akademsko zvanje. U nastavku 
pročitajte o čemu je riječ.

ŠVICARSKA AMBASADORICA 
U POSJETI PREVENTU

NOVOSTI

Andrea Rauber Saxer, ambasadorica Švicarske 
u BiH, krajem mjeseca novembra boravila je u 
posjeti Preventu u Visokom. Ambasadorica je u 
pratnji domaćina, predsjednika Uprave Prevent 
CEE, Harisa Rahmana, direktorice Prevent Fabricsa 
Aide Ganić te direktora Fondacije Hastor Seida 
Fijuljanina obišla proizvodne pogone Prevent 
Fabricsa, Prevent Interiora i Prevent Leathera. 

Ambasadorica je obilaskom fabrika imala priliku 
upoznati bivše učesnike TAKT akademije, sada već 
zaposlenike Prevent grupacije, te je izrazila posebno 
zadovoljstvo saradnjom sa TAKT akademijom i 
Fondacijom Hastor. Ambasadorica je, također, 
izrazila oduševljenje proizvodnim pogonima i 
naglasila da se raduje nastavku saradnje, kako s 
Prevent grupacijom, tako i s Fondacijom Hastor.

Nekada su se skraćenice imenica doktor i magistar 
pisale kao dr i mr (samo prvo i posljednje slovo bez 
ikakva znaka). Takav način pisanja nikada se nije 
u potpunosti ustalio, jer su se vrlo često ovakve 
skraćenice javljale s tačkom iza: dr. i mr. Vjerovatno 
je to jedan od „jačih“ razloga što je i u Pravopisu 
bosanskoga jezika pisanje ovakvih skraćenica 
preporučeno s tačkom: dr. i mr. Problem koji se 
može javiti pri pisanju akademskih zvanja jeste i 
njihov položaj uz ime i prezime. Ustaljilo se da se 
skraćenice za ova akademska zvanja uvijek pišu prije 
imena, iako je takav položaj ovih skraćenica nekada 
označavao samo položaj nosioca akademskog zvanja 
na univerzitetima ili naučnim ustanovama. Tako je 
danas sasvim obično da bude:

dr. Haso Hasić (profesor na nekom fakultetu) i
dr. Huso Husić (nezaposlen).

Tako je i sa zvanjem magistar.

Ako neko uz akademsko zvanje ima i neki naziv koji 
pokazuje njegov položaj na univerzitetu ili u naučnoj 
ustanovi, onda se ti nazivi redaju prije imena prema 
rangu:

prof. dr. Haso Hasić,
akademik prof. dr. Haso Hasić,
docent dr. Meho Mehić i sl.

Skraćenicom dr. označava se doktor nauka, a 
danas i stručni medicinski stepen, s tim što je to u 
medicinskoj praksi razgraničeno skraćenicom sci. 
(od lat. scientia – znanje, nauka), koja se piše uz 
skraćenicu dr. kada označava doktora nauka.

Uz imena koja se mijenjaju po padežima skraćenice 
ovih akademskih zvanja ostaju uvijek u istom obliku, 
a čitaju se kao pune riječi:

dr. Asim (čita se: doktor Asim),
dr. Asima (čita se: doktora Asima),
dr. Asimu (čita se: doktoru Asimu),
mr. Ademu (čita se: magistru Ademu) itd.

    VELIKO SLOVO I SKRAĆENICE 
    ZA DOKTOR I MAGISTAR

Ove se skraćenice pišu malim početnim slovom. 
Izuzetak od ovog pravila predstavlja njihovo pisanje 
na početku rečenice ili na početku nekog naslova:

Dr. Meho Mehić danas je održao predavanje o 
poeziji Maka Dizdara;
Dr. Hasić odlikovan za svoj rad.

Skraćenice dr. i mr. mogu se pisati velikim početnim 
slovom i kad dolaze na početku potpisa:

Dr. Meho Mehić;
Mr. Irfan Šehić i sl.

Kad skraćenice dr. i mr. dođu u naslovu ili potpisu 
iza nekog naziva kojim se označava položaj na 
univerzitetu ili naučnoj ustanovi (prof., doc., ass.), 
pišu se malim početnim slovom:

Prof. dr. Hasić odlikovan za svoj rad;
Doc. dr. Meho Mehić;
Ass. mr. Irfan Šehić i sl.

Razim Medinić, prof. 



DA VAM 
ISPRICAM 

UČITELJEV KUTAK

Na sastanku studenata stipendista Fondacije Hastor 
Armina Đugum se zahvaljuje Fondaciji na pruženoj 
pomoći u vidu stipendije posljednjih 11 godina, 
a potom se obrati meni riječima: „Učitelju Ramo, 
sjećam Vas se kad ste prvi put došli u Oplećane i 
razgovarali s mojim roditeljima o stipendiji.  Sjećam 
se i 30. januara 2015. godine, kada ste mi, također, 
u prisustvu roditelja uputili opravdanu kritiku, s 
obzirom na to da nisam izvršila svoju obavezu. 
Sjećam se i našeg susreta 28. jula 2018. godine, 
kada ste stigli da mi, po ko zna koji put, prije mojih 
roditelja date savjet. Kada sam rekla da imam tremu, 
zahtijevali ste da je pričuvate dok završim s odbranom 
magistarskog rada. Nasmijala sam se i trema je 
zaista nestala, a tada su stigli i moji roditelji. Bilo je 
još mnogo veoma dragih i korisnih susreta. Sad sam 
diplomirana doktorica i već imam ponudu za posao, 
što je san većine mladih. Ovo Vam govorim, umjesto 
zakletve, da ću i dalje ostati uz Vas i Fondaciju Hastor, 
iako više nisam Vaša stipendistica.“

Prije nekoliko dana pozva me Muharem Karać 
na odbranu svog magistarskog rada na Fakultetu 
političkih nauka u Sarajevu. Senada Ćerimić me 
obavijesti da je osvojila Povelju dekana: „Naime, kao 
najbolji student u svojoj generaciji na Politehničkom 
fakultetu u Zenici, dobila sam Povelju dekana za 
prosjek ocjena 9,2 u protekloj akademskoj godini, 
te na taj način zaokružila svoje dodiplomsko 
obrazovanje. Ceremonija dodjele nagrada počinje u 
11 sati u Zenici, 27. oktobra 2018. godine.“ 

Ubrzo dobijam pismo od Josipe 
Bagarić iz Tomislavgrada, tačnije 
iz Bukovice 86, koga doslovno 
prepisujem, jer bilo kako da ga 
prepričam, nije vjerno originalu: 

Dragi učitelju,

Prije nekoliko minuta sam poslala 
administraciji mail u kojemu se kao 
stipendista opraštam od Fondacije 
Hastor. Završila sam svoj diplomski 
studij i nakon 11 godina više nisam 
stipendista Fondacije Hastor.

Tamo sam već navela da, iako više 
neću  primati financijsku potporu, 

Fondacija će uvijek biti dio mene. Neke od najljepših 
trenutaka doživjela sam upravo tu, Fondacija je 
uveliko utjecala na izgradnju moje osobnosti, moje 
obrazovanje je djelo mojih roditelja i Fondacije. Iz 
ovoga razloga nije moguće da će se naši putovi razići. 
Uvijek ću s ogromnim ponosom naglašavati da sam 
bila dio te velike obitelji.

Posebno se želim zahvaliti Vama. Hvala Vam što ste 
onu mirnu, neprimjetnu djevojčicu, kakva sam bila, 
izvukli iz mase. Pružili joj svoju ruku i započeli njenu 
priču kao stipendistice Fondacije Hastor. Hvala Vam 
što ste vjerovali da vrijedi ulagati u mene. Kako 
sam odrastala, sve više sam shvaćala vrijednost te 
pružene ruke. Također, Vaši savjeti su mi pomogli 
bezbroj puta. Radovala sam se svakom našem 
susretu jer sam znala da ću naučiti jednu važnu 
životnu lekciju. Na svakoj toploj riječi, učitelju Ramo, 
hvala Vam, na svakoj konstruktivnoj kritici ili savjetu 
koje sam se trudila usvojiti. Naučila sam mnogo toga 
razvila radne navike, upoznala divne ljude i stekla 
prave prijatelje. Na svemu tome veliko HVALA. Bila 
mi je čast stajati uz bok ljudima poput vas. Kao 
najvažnije navela bih to da me Fondacija naučila 
kako nesebično pomagati drugima. Vrijednosti koje 
ste mi usadili čuvat ću vječno.

Teško mi je pronaći riječi kojima bih iskazala svoju 
zahvalnost, nadam se da ću Vam biti na ponos 
jednoga dana. Do tada vrata moga doma i moga 
srca zauvijek su Vam otvorena.

DOBRO RAZMISLI

UČITELJEV KUTAK STIPENDISTA MJESECA

Budući da je u okviru skoro svakog 
mjeseca na vrhu studenata stipendista 
prema broju ostvarenih volonterskih 
sati, Mia Babić je po drugi put 
stipendistkinja mjeseca Fondacije 
Hastor. Svojom izuzetnom ažurnošću 
i odgovornošću uspjela se izdvojiti, 
unatoč činjenici da je tek tri godine 
stipendistkinja Fondacije. Naročito je 
aktivna u segmentu volontiranja koji 
se referira na prevođenja tekstova 
za bilten i web-stranicu budući da je 
Mia, u skladu sa svojim formalnim 
obrazovanjem, dio grupe koja je 
zadužena upravo za dostupnost i prilagodbu 
informacija o radu Fondacije Hastor i stranim 
govornicima. Mia se nakon pohađanja Gimnazije 
Obala u Sarajevu opredijelila da svoj obrazovni i 
profesionalni put gradi na Filozofskom fakultetu u 
Sarajevu gdje je trenutno studentica pete godine 
anglistike, na književnom smjeru. Svoje slobodno 
vrijeme provodi gledajući filmove, a pokušava 
savladati i francuski jezik.

Njene ambicije za budućnost prvenstveno su 
usmjerene ka upisu još jednog master programa i, 
ukoliko se za to ukaže prilika, apliciranje na mjesto 
asistenta na Filozofskom fakultetu. Pored toga, 
svoj poslovni put namjerava nastaviti i u oblasti 
prevođenja kao freelancer. 

„Ono zbog čega volim svoj studij, a posebno 
književno usmjerenje, je što nadilazi bazično 
poznavanje jezika, omogućavajući da se 
posredstvom interpretacije književnih djela 
razumije kompleksna povezanost historijskih 
događaja, društvenih pojava i kulturoloških 
fenomena.“

Mia ističe kako je Fondacija na njen lični i 
profesionalni razvoj ostvarila nemjerljiv utjecaj. 

Ono na čemu je posebno zahvalna je to što je 
danas mnogo spremnija na izlazak iz zone komfora 
i pronalaženje načina da vlastito znanje primijeni 
u različitim kontekstima. Pod tim prvenstveno 
misli na dva radna iskustva stečena posredstvom 
Fondacije: iskustvo turističkog vodiča i trenutno 
zaposlenje u Muzeju ratnog djetinjstva. 

„Kada sam tek postala dijelom Fondacije znala sam 
da volim engleski jezik i jezike generalno, ali nisam 
imala jasnu predstavu o tome na šta se želim i uopće 
mogu usmjeriti. Mislim da je ta nesigurnost oko 
toga 'šta dalje' jedna od najvećih dilema s kojima se 
mladi danas suočavaju, te su zato vodstvo i podrška 
ka samoostvarenju nužni faktori. Upravo u tome se 
ogleda najveća vrijednost Fondacije Hastor.“
Mia je zaista primjer mlade, inteligentne i 
ambiciozne osobe koja je uspjela pronaći put kojim 
želi koračati, put kontinuiranog progresa i rada na 
sebi i svojim kvalitetima. Osim toga, na pravi način 
je uspjela kako percipirati, tako i iskoristiti priliku 
koju joj je pružio status stipendiste, a Fondacija 
Hastor s ponosom ističe da su ovakve mlade osobe 
njenim sastavnim dijelom.  

Amina Vatreš

Mia
BAbić  

STIPENDISTA MJESECA

“
Naša stipendistkinja Saira, učenica Srednje 
zubotehničke škole, napisala je pismo 25. marta 
2018. u kome opisuje kako je za dobro učinjeno djelo 
– dobro kažnjena.

“Moj drug iz razreda zamolio me da mu dam mobitel 
da pozove svoju mamu. Dala sam mu mobitel i mislim 
da sam uradila dobro djelo. Međutim, on je tu moju 
finoću zloupotrijebio. Pozvao je policiju i rekao da se 
u školi nalazi bomba Nakon razgovora u policijskoj 
stanici, u prisustvu mog oca, dolazim u školu i saznam 
da je cijelo odjeljenje kažnjeno ukorom direktora, a 
nas deset i smanjenim vladanjem. Po dolasku kući, 
čitam sadržaj Ugovora o stipendiranju i shvatam 
da ostajem bez stupendije Fondacije Hastor. Htjela 
bih Vas zamoliti, učitelju Ramo, kao i Komisiju za 
dodjelu stipendija Fondacije Hastor, kao humane i 
korektne osobe da Vi ispitate ovaj moj slučaj. Škola 
me kaznila smanjenim vladanjem, babo me kaznio 
oduzimanjem mobitela, a ja vjerujem Fondaciji 
Hastor da će ona donijeti pravilnu odluku.“

Razmišljam o sadržaju ovog pisma, ali kako ima 
dovoljno vremena do kraja školske godine, mislim 
da bi razredni starješina mogao zamoliti direktoricu 
škole da sa nastavnim kolektivom donesu odluku 
o brisanju njene kazne. Kako to nije urađeno, 
administrativni tim Fondacije Hastor, prema našim 
pravilima, nije ponudio ugovor i Saira je ostala bez 
stipendije. 

U oktobru uzimam pismo iz 
arhiva, gdje je bilo pohranjeno 
kao i mnoga druga i dogovaram 
se sa direktorom Fondacije Hastor 
Seidom Fijuljaninom da ugovorimo 
sastanak sa direktoricom Srednje 
zuborehničke škole u Sarajevu. 
U razgovoru sa direktoricom 
Elvirom Jašarbašić saznajemo da 
je 19. marta 2018. godine policiji 
dojavljeno da je u školi postavljena 
bomba. Naravno, dokazalo se da je 
dojava bila lažna. 

„Kako smo policija i ja s nastavnim osobljem brzo 
regovali, saznala se istina. Jedna grupe djece htjela 
je da privuče pažnju na sebe, a nas je kao školu 
animiralo da budemo prisutniji među učenicima 
kako se ne bi desilo nešto gore, jer je to doba 
puberteta“, reče nam direktorica Elvira.

“A šta kažete za ovu našu stipendistkinju, Vašu 
učenicu Sairu sa čijeg je mobitela pozvana policija?“, 
upita Seid. 

„Ona se solidarisala s učenicima iz razreda i mi smo 
ih kaznili smanjenjem vladanja, a nismo znali koliko 
će to nju koštati!“, odgovori direktorica. 

Ne mogoh da ne kažem: “Samo novca preko 17.000 
maraka, a tek neposjedovanje mobitela i ostalo što 
uz to ide!“

Iz daljeg razgovora zaključih da joj direktorica ne 
zamjera, jer reče da je prijatno iznenađena našom 
posjetom i saznanjem da postoji takva fondacija 
koja se toliko brine za svoje stipendiste. Po 
dolasku u kancelariju direktora Seida pozvasmo i 
administrativno osoblje te donesosmo jednoglasnu 
odluku da Sairi ne ukidamo stipendiju, ali da joj se 
skrene pažnja na to da ubuduće dobro razmisli s kim 
će se družiti i koga će imati kao druga.     
     

Ramo Hastor



OBJEKTIV

: Fotografije s potpisivanja ugovora sa studentima Na osnovu baze podataka utvrđeno je da su stipendisti i 
volonteri Fondacije Hastor u proteklom mjesecu zabilježili 
20 274 volonterska sata. Kao i do sada, najveći broj 
volonterskih sati ostvaren je na volonterskim sastancima 
naših stipendista – studenata, srednjoškolaca i osnovaca 
na 279 volonterskih radionica u 61 općini širom Bosne i 
Hercegovine. Ovoj velikoj brojci doprinosi i volonterski 
angažman naših studenata koji volontiraju u administraciji 
i redakciji Fondacije Hastor, kao i angažman stipendista koji 
rade na razvoju i održavanju aplikacije Fondacije Hastor i 
naše web-stranice, ali i angažman svih stipendista koji su 
u ovom mjesecu pomagali našim volonterima prilikom 
potpisivanja ugovora s osnovcima i srednjoškolcima na 
teritoriji cijele BiH. Obavezna tema o kojoj su naši stipendisti 
diskutovali na svojim volonterskim druženjima proteklog 
mjeseca je „Kako unaprijediti rad Fondacije Hastor?“.

Pored obavezne teme, stipendisti su obrađivali i druge 
interesantne teme, a naši studenti su dio volonterskih sati 
odvojili kako bi pomogli mlađim stipendistima da što bolje 
savladaju školsko gradivo.

BROJAČ VOLONTERSKIH SATI

volonterskih
radionica

volonterskih
sati

opcina

20 274 

279

61

Neke od najzanimljivijih tema:

“Diskriminacija u društvu” 

“Pomoć starijima - Dan starih osoba”

“Osnovne norme ponašanja” 

“Umjetnost i društvo”  “
“Kako ja sebe vidim u budućnosti”

“
“Zaštitimo našu planetu Zemlju” “

“Moja najdraža knjiga“

““

“



a

Banjaluka

Bosanski

 
Petrovac

Bosanska Krupa

Bugojno

Cazin

Doboj Istok
Doboj

Donji Vakuf

Fojnica

Goražde

Gornji Vakuf

Jajce

KakanjKiseljak

Kalesija

Kladanj

Konjic

Livno

Lukavac
Maglaj

Mostar

Novi Travnik

Olovo

Posušje

Sarajevo - Stari Grad
Sarajevo - Centar

Sarajevo - Novo Sarajevo
Sarajevo - Novi Grad

Srebrenica

Srebrenik

Stolac

Tomislavgrad

Travnik

Trebinje

Tuzla

Vitez
Zenica

Zvornik

Živinice

Bratunac

Bužim

Ilidža

Ilijaš

Jablanica

Visoko

Prijedor

Višegrad

Uskotlina

Bijeljina

Općine u kojima su u proteklom mjesecu 
održane volonterske radionice:

PISMO MJESECA

Maida Husnić
Lejla Đonlagić
Nirvana Žiško

Džulisa Otuzbir
Razim Medinić
Belma Zukić
Amina Vatreš

Bulevar Meše Selimovića 16, Sarajevo
033 774 789
033 774 823
fondacija@hastor.ba

FONDACIJA HASTOR                                  REDAKCIJA

Poštovani, 

Od ovog mjeseca više nisam stipendista Fondacije Hastor. 

Javljam Vam da master studije za sada neću upisivati jer 

nemam mogućnosti, ali se nadam u budućnosti da ću i to 

ostvariti jer mi je želja.

Veliko Vam hvala sto ste mi pomagali svih ovih dugih 10 

godina otkako sam stipendista Fondacije. Hvala Vam najprije 

za moralnu podršku, a zatim i za finansijsku pomoć, i hvala 

za svaku vrstu pomoći i za svaku kritiku i pohvalu koju sam 

dobila od Vas. Naučili ste me kako nesebično pomagati 

drugima i kako svoje znanje dijeliti sa drugima. Nedostajat 

će mi volonterski sastanci, ali kada god budem imala priliku, 

otići ću na druženje sa stipendistima. 

Jako mi je žao što više nisam dijelom velike porodice, ali sam 

mnogo sretna što sam bila. Drago mi je što sam upoznala 

mnogo divnih ljudi iz Fondacije i mnogo stipendista iz svih 

krajeva Bosne i Hercegovine. To je ono sto vrijedi više od bilo 

kakve finansijske pomoći. 

Zaista imam sve pohvale za sve Vas i za rad Fondacije. Oni 

koji su bili i koji su sada stipendisti treba da budu sretni, jer do 

sada nisam čula da bilo koja fondacija radi na ovakav način, 

što je za svaku pohvalu.

Želim Vam sve najbolje u daljem radu i da Vaša porodica bude 

svake godine sve veća i veća, i da nižete uspjehe jedan za 

drugim, kao što ste i do sada.
 
Punoo pozdrava :) 

Emina Kovačević

BROJAČ VOLONTERSKIH SATI


